
SUĠĠERIMENTI

Il-Kumitat għad-Drittijiet tan-Nisa u l-Ugwaljanza bejn is-Sessi jistieden lill-Kumitat għall-
Affarijiet Barranin, bħala l-kumitat responsabbli, biex jinkorpora s-suġġerimenti li ġejjin fil-
mozzjoni għal riżoluzzjoni tiegħu:

1. Itenni li l-promozzjoni ta' jeddijiet in-nisa għandha tkun parti kruċjali mid-djalogi dwar il-
jeddijiet tal-bniedem li tagħmel l-UE ma' pajjiżi terzi; jirrikonoxxi r-rwol pożittiv tal-
Istrument Ewropew għad-Demokrazija u d-Drittijiet tal-Bniedem; iħeġġeġ lis-Servizz 
Ewropew għall-Azzjoni Esterna (SEAE) u lill-Kummissjoni jiddefinixxu, bi sħab ma’ kull 
pajjiż, il-problemi li għandhom jiġu indirizzati simultanjament ħalli l-fondi u r-riżorsi 
jkunu jistgħu jiġu mmirati biex jintlaħqu aħjar l-objettivi;

2. Ifakkar li l-Unjoni Ewropea stabbilixxiet Rappreżentant Speċjali għad-Drittijiet tal-
Bniedem u li din il-funzjoni għandha tippermetti lill-UE tikkoordina l-azzjoni tagħha u 
żżid il-leġibilità u l-viżibilità tagħha għall-promozzjoni tad-drittijiet tal-bniedem fid-dinja, 
u speċjalment għall-promozzjoni tad-drittijiet tan-nisa;

3. Jafferma mill-ġdid il-kundanna tiegħu tal-abbuż u ta’ kull tip ta’ vjolenza kontra n-nisa, l-
aktar l-użu tal-vjolenza sesswali bħala għodda tal-gwerra u l-vjolenza domestika; 
għalhekk jistieden lill-istati membri kollha tal-Kunsill tal-Ewropa jiffirmaw u jirratifikaw 
il-Konvenzjoni dwar il-Prevenzjoni u l-Ġlieda Kontra l-Vjolenza fuq in-Nisa u lill-UE 
tinvolvi ruħha fi proċess ta’ adeżjoni mal-Konvenzjoni sabiex tiżgura koerenza bejn l-
azzjoni interna u esterna tal-UE dwar il-vjolenza fuq in-nisa;  jisħaq fuq l-importanza tal-
kampanji ta’ tagħrif u ta’ kuxjenza fil-komunitajiet fejn huma pprattikati l-mutilazzjoni 
ġenitali femminili (MĠF), l-abbuż sesswali tal-bniet żgħar, iż-żwiġijiet bikrija u furzati, 
il-femminiċidji u ksur ieħor tad-drittijiet tal-bniedem ibbażat fuq is-sess, kif ukoll tal-
inklużjoni tad-difensuri tad-drittijiet tal-bniedem għalbiex jintemmu dawn il-prattiki fil-
preparazzjoni u l-implementazzjoni ta' dawn il-kampanji; iħeġġeġ lis-SEAE u lill-Istati 
Membri tal-UE jkomplu jindirizzaw il-kwistjoni tal-MĠF fid-djalogi politiċi u tal-politika 
tagħhom mal-pajjiżi sħab fejn din il-prattika għada qed tiġi mwettqa;

4. Iħeġġeġ lill-UE ttejjeb l-azzjoni tagħha sabiex ittemm il-prattiki selettivi abbażi tas-sess 
billi tindirizza u teqred b’mod effettiv il-kawżi fundamentali kollha li jwasslu għal kulturi 
li jippreferu lill-ulied subien, billi tiġġieled kontra l-“Ġeneruċidju” li huwa problema li 
qed tiżdied u li mhux qed tiġi rrappurtata fil-pajjiżi tal-Asja, l-Ewropa, l-Afrika u l-
Ameriki; jinsisti li tali politiki preventivi għandhom ikunu elementi essenzjali fl-approċċ 
tal-UE fil-kooperazzjoni għall-iżvilupp;

5. Jistieden lill-Kummissjoni tqiegħed il-kwistjoni tad-drittijiet tan-nisa fil-qalba tan-
negozjati ta' tisħib mal-pajjiżi kandidati kollha għall-adeżjoni, mingħajr eċċezzjoni; 

6. Jistieden lill-UE u lill-Istati Membri tagħha jappoġġjaw il-parteċipazzjoni sħiħa tan-nisa 
fit-teħid tad-deċiżjonijiet politiċi u ekonomiċi, l-aktar fil-proċessi tal-bini tal-paċi, it-
tranżizzjoni demokratika u r-riżoluzzjoni tal-kunflitti;

7. Iħeġġeġ lill-Istati Membri, lill-Kummissjoni u lis-SEAE jagħmlu enfasi fuq l-għoti tas-
setgħa ekonomika u politika lin-nisa fil-pajjiżi li qed jiżviluppaw permezz tal-promozzjoni 
tal-involviment tagħhom fl-impriżi ta’ daqs żgħir u medju u fl-agrikoltura, l-aċċess 
tagħhom għall-art u l-parteċipazzjoni tagħhom fi proġetti ta’ żvilupp rurali;

8. Għaldaqstant iħeġġeġ lill-Kummissjoni u lill-Kunsill ikomplu jinkoraġġixxu aktar lill-
pajjiżi terzi jqisu d-drittijiet tan-nisa meta jkunu qed ifasslu l-leġiżlazzjoni nazzjonali u 
jiżguraw li ssir l-implementazzjoni rilevanti kollha;

9. Jitlob li jiġu intensifikati l-isforzi ħalli jiġi żgurat l-isħaħ ilħiq possibbli, qabel ma jiskadu 
t-termini, tal-Għanijiet ta’ Żvilupp tal-Millennju fir-rigward tal-ugwaljanza bejn il-ġeneri, 
is-saħħa materna u l-aċċess għal sistemi adegwati tas-saħħa, id-dritt għall-edukazzjoni u 
d-dritt għas-saħħa sesswali u riproduttiva, speċjalment għall-gruppi li huma l-aktar 
vulernabbli bħalma huma l-bniet u n-nisa żgħażagħ, fuq il-bażi ta' impenn solidu min-naħa 
tal-gvernijiet biex isaħħu l-mekkaniżmi ta’ responsabilità u monitoraġġ tal-obbligi 
eżistenti fir-rigward tad-drittijiet tal-bniedem, jinkoraġġixxu l-aċċess għall-ġustizzja għal 
kulħadd u jiżguraw parteċipazzjoni effettiva għal kulħadd, inklużi dawk l-aktar emarġinati 
u żvantjaġġati, fl-iżvilupp, fil-proċess tat-teħid tad-deċiżjonijiet u l-implimentazzjoni;
jirrakkomanda b’mod qawwi li għan speċifiku favur id-drittijiet tan-nisa u l-ugwaljanza 
bejn is-sessi jiġi inkluż fil-Għanijiet ta’ Żvilupp tal-Millennju ta’ wara l-2015, b’enfasi 
qawwija fuq is-Saħħa u d-Drittijiet Sesswali u Riproduttivi;

10. Jinnota li għadha qed tingħata attenzjoni insuffiċjenti lill-ksur tad-drittijiet sesswali u 
riproduttivi, u li dan idgħajjef l-isforzi li jsiru biex jitwettqu l-impenji taħt il-Programm ta’ 
Azzjoni tal-Kajr (ICPD) u biex tiġi indirizzata d-diskriminazzjoni, inklużi d-
diskriminazzjoni sesswali u l-inugwaljanza bejn is-sessi, fl-istrateġiji tal-popolazzjoni u 
tal-iżvilupp; jenfasizza li l-progress fil-qasam tas-saħħa riproduttiva ġie limitat f’ċerti 
kuntesti mill-abbużi bħalma huma ż-żwiġijiet ta’ minorenni, żwiġijiet bikrija u furzati u n-
nuqqas ta’ infurzar ta’ età minima legali għaż-żwieġ, minn prattiki koerċittivi bħall-
isterilizzazzjoni furzata jew l-MĠF, kif ukoll iċ-ċaħda lin-nisa u l-bniet tal-awtonomija li 
jieħdu d-deċiżjonijiet huma stess dwar is-saħħa sesswali u riproduttiva tagħhom mingħajr 
ma jkunu vittmi ta’ diskriminazzjoni, u vjolenza;

11. Iħeġġeġ lill-UE u lill-Istati Membri jiżguraw li l-proċess tar-rieżami tal-ICPD+20 
jirriżulta f’rieżami komprensiv tal-aspetti kollha relatati mat-tgawdija sħiħa tad-drittijiet 
sesswali u riproduttivi u jaffermaw mill-ġdid approċċ qawwi u progressiv lejn il-kwistjoni 
tad-drittijiet sesswali u riproduttivi għal kulħadd li jkun konsistenti mal-istandards 
internazzjonali tad-drittijiet tal-bniedem u li jitlob responsabilità akbar fir-rigward tat-
twettiq tagħhom; jistedinhom ukoll, b’mod partikolari, jiżguraw li l-proċess ta’ rieżami 
jitmexxa b’mod parteċipattiv u jipprovdi opportunitajiet lill-partijiet interessati differenti, 
inklużi s-soċjetà ċivili kif ukoll in-nisa, l-adoloxxenti u ż-żgħażagħ, biex jipparteċipaw 
b’mod sinifikanti; ifakkar li l-qafas għal tali rieżami għandu jkun ibbażat fuq id-drittijiet 
tal-bniedem u għandu jitfa’ enfasi speċifika fuq id-drittijiet sesswali u riproduttivi;

12. Jitlob li jitqiesu dejjem il-konklużjonijiet tal-Missjonijiet ta’ Osservazzjoni tal-
Elezzjonijiet (EOM) imwettqa mill-UE meta jkunu qed jiġu mfassla programmi li 
jkollhom il-għan li jappoġġjaw il-parteċipazzjoni sħiħa u ugwali tan-nisa fil-proċessi 
elettorali, u fl-implementazzjoni tar-rakkomandazzjonijiet tal-missjonijiet.

